
Pamwande pala pwealyale 
ʉKanʼdʉlʉ. ɄKanʼdʉlʉ ʉjʉ 
naakalondagha kɨmonga 
kɨnkile. Ɨkɨghono kɨmonga 
akapʉlɨka kuuti, ʉJʉngua 
ʉntwa ʉghwa fikanu avɨkile 
ɨkɨkulukulu, neke akutile kʉ 
fikanu fyoni ifinya mapembe. Ifikanu ifisila 
mapembe fye ndali.  

 
ɄKanʼdʉlʉ akijovasia mwene kuuti, “Ʉne nɨlɨ 

nsila mapembe, kange ninoghelua kulʉta kʉ 
kɨkulukulu, nɨsivombe kɨki? Aa! Nɨkʉmbwike, 
nɨkaholile amapembe ghavɨlɨ kʉ lɨhaka, lɨno nitoola 
ghaghuo, nɨlʉte nɨlonde ʉmpuli nɨbadɨkɨle pa 
mutu.” Akavomba ndavʉle asaghile. Ɨkɨghono 
kɨkafika, ifikanu fikakongʼhaana, najʉ Kanʼdʉlʉ 

akalʉta. ɄJʉngua akahongesia 
kuvona ifikanu fyoni ifinya 
mapembe fisile, akahʉmia 
ifyakʉlia nʉ vwalua. 
Fikatengʉla kulia na kunyua. 
ɄKanʼdʉlʉ akaghaala. Ifikanu 
fyoni fikatengʉla kuseeja. 

     Ye fisejile kyongo, 
ʉKanʼdʉlʉ lʉkatoka, 
akalʉta pipʉʉma palʉbale, 
akaghonelela. Ʉlwakʉva 
ʉlʉjʉva lʉkaale lʉkali, 
lʉkengʉsia ʉmpuli ghʉno 
alyabadɨkiile amapembe. 
Amapembe ghakasangʉka. 
Avɨmɨlɨli ava kɨkulukulu ye 
vighendaghenda pano 
viseeja vakamwagha 

ʉKanʼdʉlʉ alɨ tʉlʉ, amapembe ghooni ghasangwike. 
Pe vakavakemeela avange vakati, “Mwe! 
Mʉngilolela ʉjʉ!” Avanya lʉneeno vooni vakaveela, 
vakamʼbona ʉKanʼdʉlʉ nsila mapembe, looli ghalɨ 
paasi, vakati, “Ongo kɨveele na mapembe kange lɨno 
ghalɨ paasi? Luvoneka kɨveele kɨbadiike!” Avange 
vakati, “Kwekʉti kisile napano nakɨnoghiile!” 

 
Ʉmʼbaha ghwa kɨkulukulu 

akakɨkola, akakɨnyulula imbulughutu, 
sikanyuluka na kujenjemala. Fye 
nambe ifidʉlʉ fili ni mbulughutu 
inhali kange sijenjemiile. 

